
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
τὴν καὶ πάντη μεριστὴν ὑφίστησι τὴν τῶν ἐνύλων
σωμάτων.

Τοσαῦτα μὲν περὶ τῶν τριγώνων εἴχομεν θεωρεῖν,
ἐκ δὲ τούτων λάβοις ἂν τῶν διαιρέσεων καὶ ὅτι τὰ
εἴδη πάντα τῶν τριγώνων ἑπτά ἐστι καὶ οὔτε πλείω
οὔτε ἐλάττω. τὸ μὲν ἰσόπλευρον ἕν ἐστι μόνον 
ὀξυγώνιον ὑπάρχον, τῶν δὲ λοιπῶν ἑκάτερον τριπλοῦν. καὶ
γὰρ τὸ ἰσοσκελὲς ἢ ὀρθογώνιόν ἐστιν ἢ ἀμβλυγώνιον
ἢ ὀξυγώνιον, καὶ τὸ σκαληνὸν ὡσαύτως τὴν τριττὴν
ἔχει ταύτην διαφοράν. εἰ οὖν ταῦτα μὲν τριχῶς τὰ
δὲ ἰσόπλευρα μοναχῶς, ἑπτὰ τὰ πάντα τῶν τριγώνων
εἴδη λεγέσθω. λάβοις δ' ἂν καὶ κατὰ τὴν τῶν 
πλευρῶν διαίρεσιν τὴν τῶν τριγώνων πρὸς τὰ ὄντα 
ἀναλογίαν. τὸ μὲν γὰρ ἰσόπλευρον κατὰ πάντα ἰσότητι
καὶ ἁπλότητι κρατούμενον συγγενές ἐστι ταῖς θείαις
ψυχαῖς – μέτρον γάρ ἐστι καὶ τῶν ἀνίσων ἡ ἰσότης,
ὥςπερ καὶ τὸ θεῖον πάντων τῶν δευτέρων – τὸ δὲ
ἰσοσκελὲς τοῖς κρείττοσι γένεσι τοῖς κατευθύνουσι τὴν
ἔνυλον φύσιν, ὧν τὸ μὲν πλέον κεκράτηται τῷ μέτρῳ,
τὰ δὲ τελευταῖα τῆς ἀνισότητος ἐφάπτεται καὶ τῆς 
ἀμετρίας τῆς ὑλικῆς – καὶ γὰρ τῶν ἰσοσκελῶν αἱ
μὲν δύο ἴσαι, ἡ δὲ βάσις ἄνισος – τὸ δὲ σκαληνὸν
ταῖς μερισταῖς ζωαῖς, αἳ πανταχόθεν χωλεύουσι καὶ
σκάζουσιν εἰς τὴν γένεσιν φερόμεναι καὶ 
ἀναπιμπλάμεναι τῆς ὕλης.  

